
Sýslumaðurinn í Hafnarfirði

Langtímaáætlun 2004-2007.

_________________________________________

I.
Inngangur og stöðumat.

Þann 19. janúar 2004 var undirritaður samningur milli dómsmálaráðuneytisins og embættis sýslumannsins í Hafnarfirði þar sem kveðið er á um tilgang, hlutverk, verkefni, markmið og áherslur fyrir embætti sýslumannsins í Hafnarfirði.  Jafnframt er getið um skyldur og ábyrgð.  Ein af skyldum embættisins er að leggja fram drög að langtímaáætlun til þriggja ára um helstu verkefni, forgangsröðun og áherslur á tímabilinu. 

Á árinu 1999 var unnin langtímaáætlun fyrir sýslumannsembættið fyrir árin 1999-2003.  Sú vinna var frumraun og er óhætt að segja að við gerð hennar hafi  skilningur á stjórnun og rekstri aukist verulega.   Hins vegar náðist ekki að fullu sá árangur sem stefnt var að.  Ástæðurnar eru margar og verður gerð grein fyrir þeim í lokaorðum.
II. 
Tilgangur og hlutverk.

Sýslumaðurinn í Hafnarfirði fer með stjórnsýslu ríkisins eftir því sem lög og reglugerðir mæla fyrir um í umdæmi sínu. Umdæmi embættisins nær yfir sveitarfélögin, Hafnarfjarðarkaupstað, Garðabæ og Álftanes.
Hlutverk sýslumannsins í Hafnarfirði er að veita lögbundna opinbera þjónustu fyrir stjórnvöld, almenning og aðra hagsmunaaðila innan síns umdæmis og stuðla þannig að öryggi, réttlæti og hagsæld í íslensku samfélagi.
· Framtíðarsýn.

Verkefni sýslumanna eru bundin í lögum, reglugerðum og öðrum stjórnvaldsfyrirmælum. Þessar reglur og fyrirmæli tryggja samræmingu á vinnubrögðum og starfsháttum allra sýslumannsembætta en geta jafnframt dregið úr frumkvæði og skilvirkni þeirra í nýrri markmiðssetningu og framtíðarsýn.

Í október 2003 skipaði dómsmálaráðherra nefnd sem hefur það verkefni að leggja fram tillögur um breytingu á skipan lögreglumála í landinu.    Á þessari stundu er ekki vitað hvort tillögurnar hafi áhrif á starfsemi lögreglustjóraembætta á höfuðborgarsvæðinu.

Ekki eru fyrirsjáanlegar miklar breytingar á verkefnum sýslumanna.   Miðað við þá opinberu umræðu sem hefur átt sér stað á síðustu árum um starfsemi sýslumannsembætta er þó sá möguleiki fyrir hendi að umdæmum verði breytt með sameiningu embætta eða sameiningu á málaflokkum s.s. tollstjórn eða lögreglustjórn.
· Þróun byggðar.
 Frá árinu 1992 hefur íbúum í umdæminu fjölgað úr 24.610 í 31.971 eða um 23 %.  Samkvæmt upplýsingum í Hagtíðindum 2. tbl. 2004 sem Hagstofa Íslands gefur út, var meiri fólksfjölgun á milli áranna 2002 - 2003 í umdæmi sýslumannsins í Hafnarfirði en öðrum umdæmum á höfuðborgarsvæðinu eða frá 2 % - 6.6%, borið saman við 0.6% á landinu í heild.  Allt bendir til að þessi þróun haldi áfram og jafnvel aukist út samningstímabilið og að í lok árs 2007 verði íbúafjöldi umdæmisins 37.600, sem er aukning um 15% frá árinu 2003.

· Gildi – Leiðarljós – Stefna.
· Embættið mun eftir bestu getu leitast við að uppfylla lagaskyldu og önnur fyrirmæli sem um starfsemina gilda.
· Embættið mun leggja áherslu á að veita þeim aðilum sem til þess leita góða þjónustu á eins skjótvirkan og árangursríkan hátt og kostur er.  
· Embættið mun sjá til þess að skipulag sé með þeim hætti, að sem best skilvirkni náist.
· Embættið verði rekið á sem hagkvæmastan hátt. 
· Lögbundin verkefni sýslumannsembætta.
a. Stjórnsýsluverkefni er heyra undir dómsmálaráðuneytið, s.s. þinglýsingar, aðfarargerðir, nauðungarsölur, sifjamál, meðferð dánarbúa, lögræðismál, lögbókandagerðir og utankjörfundarkosningar.

b. Innheimta opinberra gjalda er heyrir undir fjármálaráðuneytið, tollstjórann í Reykjavík, fjársýslu ríkisins og ríkisendurskoðun.

c. Umboðsstörf fyrir Tryggingastofnun ríkisins er heyra undir heilbrigðis- og tryggingamálaráðuneytið.

d. Tollgæsla er heyrir undir fjármálaráðuneyti og tollstjórann í Reykjavík.

e. Löggæsla er heyrir undir dómsmálaráðuneyti og ríkislögreglustjóra.

f. Önnur stjórnsýsluverkefni sem heyra undir ýmis ráðuneyti s.s. firmaskrá og lögskráning sjómanna.

g. Ákæruvald er heyrir undir ríkissaksóknara.

h. Nefndir og störf skv. ákvæðum ýmissa laga.
III.  Markmið og verkefni.

· Meginmarkmið.

Til þess að starfsemi embættisins verði markviss hefur embættið sett sér eftirfarandi meginmarkmið.

1. Að gæta hagkvæmni og tryggja að kostnaður sé innan marka fjárheimilda.

2. Að veita góða þjónustu og að úrlausnir mála gangi sem hraðast og með því að nýta upplýsingatækni eins og frekast er unnt til að greiða fyrir aðgangi viðskiptavina í samskiptum við embættið. 
3. Að móta heildarstefnu í starfsmannamálum.

4. Að innheimta verði sem skilvirkust.

5. Að halda uppi öflugu forvarnar- og eftirlitsstarfi, bæta umferðaröryggi, treysta réttaröryggi og styrkja öryggiskennd almennings með markvissu starfi lögreglu við uppljóstrun afbrota.
6. Að embættið leggi áherslu á að auka samstarf við aðra aðila í þeim tilgangi að ná sem bestum árangri á sviðum er lúta hlutverki þess.
· Deilimarkmið.
Sem lið í því að nálgast framangreind meginmarkmið hefur embættið sett sér eftirfarandi áfanga- eða deilimarkmið.

Deilimarkmið 1.
Sem lið í meginmarkmiði nr. 1 er stefnt að því að rekstrarkostnaður aðalskrifstofu á hvern íbúa í umdæminu að teknu tilliti til eðlilegrar launahækkunar og hækkunar á rekstrarkostnaði haldist óbreyttur á samningstímanum.  


Hér er átt við aðalskrifstofuna að Bæjarhrauni 18, Hafnarfirði, en þar eru m.a. almannatryggingar, þinglýsingar, innheimta opinberra gjalda, sifjamál, nauðungarsölur, aðfarargerðir og lögreglumál.


Í þriggja ára áætlun um rekstur, framkvæmdir og fjármál Garðabæjar er gert ráð fyrir að íbúum Garðabæjar fjölgi um þrjú þúsund til ársins 2007.


Sé reiknað með sömu % fjölgun íbúa í Hafnarfirði og Álftanesi og á síðasta ári má ætla að íbúum Hafnarfjarðar hafi fjölgi um 2.110 árið 2007 og íbúum Álftaness hafi fjölgað um 547 árið 2007.   
Gangi þessar spár eftir mun íbúum í umdæminu fjölga úr 31.971 árið 2003 í 37.600 árið 2007 og samhliða þeirri þróun má reikna með að verkefni eða fjöldi mála á aðalskrifstofu aukist um 15% til ársins 2007.
Embættið telur að þrátt fyrir fyrirsjáanlega fjölgun íbúa og verkefna sé hægt að halda uppi sömu gæðum þjónustu án þess að fjölga starfsmönnum a.m.k. á næstu einu til tveimur árum.

Embættið hyggst ná þessu markmiði með hagræðingu í tengslum við gerð heildarstarfsmannastefnu fyrir embættið með gerð nýs skipurits, starfslýsingum og endurskipulagningu verkferla. 

Deilimarkmið 2.


Sem lið í meginmarkmiði nr. 2 er stefnt að því að bæta þjónustu og ímynd embættisins.

Í tengslum við gerð heildarstarfsmannastefnu hyggst embættið bæta þjónustu og ímynd embættisins með gerð “þjónustustefnu”.

Við gerð nýs skipurits, starfslýsinga og endurskipulagningu verkferla verður settur á fót vinnuhópur sem mun setja fram hugmyndir að þjónustustefnu og kynningarleiðum embættisins.   
Aðstaða starfsmanna og viðskiptavina, tölvu- og tæknimál verða bætt eins og kostur er.  Útbúið verður fræðsluefni og aðstaða til kennslu/fræðslu fyrir embættið auk þess sem upplýsingar um laga- og verklagsreglur og aðrar upplýsingar um embættismál og starfsmannamál verða gerðar aðgengilegri fyrir starfsmenn og viðskiptavini embættisins m.a. með nýju mannauðs- og upplýsingakerfi og gerð sameiginlegrar heimasíðu fyrir öll sýslumannsembætti. Þá verða endurmenntunarmál tekin til endurskoðunar í nýrri starfsmannastefnu og boðið verður upp á námskeið/fyrirlestra um þjónustu og framkomu. Upplýsingatækni/flæði innan embættisins verður aukið m.a. með skipulegum samráðsfundum.
Stefnt er að því að fá utanaðkomandi aðila til að framkvæma skoðanakönnun hjá afmörkuðum hópi banka, stofnana, fasteignasala, fyrirtækja og annarra sem eiga samskipti við sýslumannsembættið um þá þjónustu sem það veitir.  Hugsanlega verður slík könnun gerð samtímis hjá fleiri sýslumannsembættum. 
Deilimarkmið 3.


Sem lið í meginmarkmiðum nr. 4 og 5 er stefnt að því að auka eftirlit með innflutningi í tolli.

Verulegar breytingar hafa orðið á tollafgreiðslum og tolleftirliti á undanförnum árum.   Innflytjendur senda nú stærstan hluta af aðflutningsskýrslum um tölvur, svokallaðar SMT sendingar.   Eftirlit og endurskoðun fer að miklu leyti fram með þeim hætti að starfsmenn tolladeildarinnar heimsækja starfsstöðvar innflutningsfyrirtækjanna í umdæminu og fara þar yfir aðflutningsskjöl.   Ferðum þessum hefur fjölgað á undanförnum árum og stefnan er að fjölga þeim enn frekar.   Á árinu 2004 er áætlað að fara til a.m.k. 20 fyrirtækja og 2005 til 30 – 35 fyrirtækja. 


Stefnt er að því að bæta afgreiðslu og upplýsingagjöf til viðskiptavina, bæta skráningu innflytjenda vara og bæta aðstöðu til vöruskoðunar hjá farmflytjendum

Sú leið verður farin að yfirfara skráningu yfir inn- og útflytjendur vara í atvinnuskyni í samráði við embætti tollstjórans í Reykjavík.


Tollurinn setur sér það markmið að auka eftirlit með innflutningi um 5% á ári út samningstímabilið.
Deilimarkmið 4.

Sem lið í meginmarkmiði nr. 5 er stefnt að fækkun  innbrota og þjófnaða.
Lögreglan mun halda áfram því forvarnarstarfi sem unnið hefur verið að í góðri samvinnu við barnaverndaryfirvöld á Álftanesi, Garðabæ og Hafnarfirði. Það hefur, í samræmi við stefnumörkun lögreglunnar fyrir árið 2003, verið aukið mjög og gert markvissara. Er það mat lögreglu að þetta aukna samstarf hafi skilað sér í fækkun innbrota og þjófnaða. 

Það er markmið lögreglunnar að almennt löggæslueftirlit í umdæminu verði eflt enn frekar, en það var aukið talsvert á síðasta ári. Lögreglan stefnir og að því að fjölga upplýstum málum í þessum brotaflokkum. 

Lögreglan mun kappkosta að koma, á hverjum tíma, upplýsingum til íbúa um ástandið í þessum brotaflokkum, hvað helst beri að varast og hvernig megi koma í veg fyrir brot. 

Sérstök áhersla verður lögð á, í samvinnu við ákæruvaldið, að stöðva brotamenn  sem  gerst hafa sekir um ítrekuð afbrot. 

Lögregla setur sér það markmið að innbrotum og þjófnuðum fækki um 7% á ári út samningstímabilið.
Deilimarkmið 5.

Sem lið í meginmarkmiði nr. 5 er stefnt að fækkun eignaspjalla og minniháttar skemmdarverka.
Eins og fram kemur hér að ofan getur samstillt átak lögreglu og barnaverndaryfirvalda skipt miklu  í baráttunni gegn afbrotum. Með aukinni samvinnu og forvarnarvinnu er hægt að koma ungmennum fyrr til aðstoðar sem þess þurfa með. Markmið þess er m.a. að fækka eignaspjöllum og  skemmdarverkum enn frekar.

Lögreglan, í samstarfi við bæjaryfirvöld á Álftanesi, Garðabæ og Hafnarfirði, mun meðal annars vinna að því að auka lýsingu við þá staði þar sem hvað flest eignaspjöllin verða, en það hefur sýnt sig að svo einfaldar aðgerðir geta gert mikið gagn. 



Lögreglan mun í störfum sínum leggja áherslu á að reglur um útivistartíma barna og ungmenna verði virtar. Fylgst verður sérstaklega með þeim stöðum þar sem ungmenni safnast  saman. 

Lögreglan setur sér það markmið að eignaspjöllum fækki um 10% á samningstímanum.   
Deilimarkmið 6.

Sem lið í meginmarkmiði nr. 5 er stefnt að fækkun umferðaróhappa og slysa.

Með markvissum hætti verður unnið að því að fækka umferðaróhöppum og slysum í umdæminu, m.a. með því að auka eftirlit á þeim vegarköflum og gatnamótum þar sem óhöpp eru hvað flest, sem og á þeim tímum sólarhringsins sem slík óhöpp oftast verða. Leitað verður samstarfs við embætti ríkislögreglustjórans um gagnaöflun í þessu sambandi.

Lögreglan stefnir að því að koma upplýsingum um hættuleg gatnamót til veghaldara með, eftir atvikum, tillögum til úrbóta. 

Stefnt er að því að áfram verði haldið uppi öflugu umferðareftirliti en það var aukið á síðasta ári. Sérstök áhersla verður lögð á eftirlit með hraðakstri, akstri á móti rauðu ljósi og ölvunarakstri, en þessir þrír þættir eru taldir ráða hvað mestu um fjölda og alvarleika umferðaróhappa og slysa. Sérstakar aðgerðir lögreglu í umferðarmálum verða kynntar í fjölmiðlum áður en þær hefjast, hvar og hvenær þær verða. 

Lögreglan setur sér það markmið að umferðaróhöppum og slysum fækki um 10% á samningstímanum.   
Deilimarkmið 7.

Sem lið í meginmarkmiði nr. 5 er stefnt að auknu fíkniefnaeftirliti.
Áfram verði haldið uppi virkri frumkvæðisvinnu lögreglu í tengslum við fíkniefnamisferli. Gert er ráð fyrir að skráðum brotum fjölgi vegna þess um 5% frá síðasta ári. 

Þann 2. apríl 2004 var undirritaður samningur um samstarf lögreglu og tollgæslu í fíkniefnamálum með það að markmiði að koma í veg fyrir ólöglegan innflutning fíkniefna til landsins, dreifingu og neyslu.
Lögregla og tollur setja sér það markmið að upplýsa um 5% fleiri fíkniefnamál á ári á samningstímanum.
IV.    Nánari lýsing á nokkrum mikilvægum þáttum í innra starfi.

· Upplýsingatækni.

Tölvumál og upplýsingatækni er einn mikilvægasti þáttur í starfsemi embættisins.  Stöðugt þarf að huga að nýjungum og endurnýjun á því sviði í samráði við fagráðuneytin.  Sýslumenn eru í samvinnu við dómsmálaráðuneytið um gerð sameiginlegrar heimasíðu fyrir öll sýslumannsembætti á landinu sem mun verða opnuð sumarið 2004, þar sem verður að finna ýmsar gagnlegar upplýsingar er tengjast starfsemi embættanna.
· Skjalaskráning.
Það er mat sýslumannsembættanna í Hafnarfirði, Kópavogi og Keflavík að skjalaskráningu sé mjög ábótavant í nokkrum málaflokkum.  Nauðsynlegt er að nú þegar verði hafinn undirbúningur að gerð samhæfs skjalaskráningarkerfis fyrir embættin í samráði og samvinnu við fagráðuneytin. 
· Aðgangsveitingar-persónugreinanleg gögn.

Mótuð verður stefna og verklag um veitingar aðgangsheimilda fyrir hin ýmsu tölvukerfi embættisins. Einnig verður mótuð stefna um meðhöndlun persónugreinanlegra gagna embættisins.

· Þjónustustefna – siðareglur.


Árið 2003 voru settar siðareglur fyrir lögreglu.  Stefnt er að því að setja siðareglur fyrir allt embættið á samningstímanum í tengslum við gerð gæðastjórnunar og  þjónustustefnu.
· Umhverfismál.

Í febrúar 1997 voru samþykktar í ríkisstjórn tillögur umhverfisráðherra um umhverfisstefnu í ríkisrekstri sem eru í  samræmi við samþykkt Efnahags- og framfararstofnunar Evrópu, OECD, frá mars 1996.   Á undanförnum árum hefur embættið leitast við að flokka allan pappír sem til fellur m.t.t. til endurnýtingar og á áætlanatímanum verður  tillögum umhverfisráðherra fylgt eftir með því að móta heildarumhverfisstefnu varðandi pappírsnotkun, umbúðanotkun, endurnýtingu o.fl.

· Stjórnskipulag-gæðastjórnun.

Í samningi dómsmálaráðuneytis og embættis sýslumannsins í Hafnafirði kemur fram að fyrir 1. september 2004 skuli embættið móta starfsmannastefnu og senda ráðuneytinu eintak hennar.  Embættið mun leggja fram nýja heildarstefnu í starfsmannamálum hjá embættinu þar sem reynt verður að byggja á aðferðum altækrar gæðastjórnunar. Í starfsmannastefnu embættisins verður m.a. getið um starfsmannahald, starfslýsingar, skipurit, verkferla, viðhorf starfsmanna og stjórnenda, starfmannaviðtöl, jafnréttismál, launamál, vinnutíma, vinnuaðstöðu, upplýsinga-miðlun, endurmenntun, samráðsfundi auk ýmissa annarra mála er tengjast starfsmannamálum s.s. starfsmannahandbók, vinnufatnaður, íþróttir o.fl.

V.  
Lokaorð.

Í lok árs 1999 var undirritaður samningur milli sýslumannsembættisins í Hafnarfirði og dómsmálaráðuneytisins um helstu skyldur ráðuneytisins og sýslumannsembættisins á rekstri og lögbundnu hlutverki embættisins. Inni í samningnum voru ákvæði sem vörðuðu árangurs- og gæðastjórnun. Þetta voru nýmæli. Um svipað leyti var unnin langtímaáætlun þar sem lögð var fram stefna og markmið embættisins fyrir árin 1999-2003.  Þegar litið er til  baka  má segja að margt hafi áunnist á þessum tíma. Skilningur á stjórnun og rekstri hefur aukist og þekking starfsmanna á árangursstjórnun er meiri.  Það má einnig segja að ekki hafi náðst að fullu sá árangur sem stefnt var að í upphaf. Ástæðurnar eru margar en hér má nefna að eftirfylgnin hefði mátt vera markvissari bæði hjá embættinu og fagráðuneytum. Þá hefði kynning stjórnenda á verkefninu til starfsmanna mátt vera meiri. Markmiðssetningin var ekki nægilega skýr og mælanleg. 

Við gerð þessarar áætlunar er stuðst við þá eldri. Reynt hefur verið að sníða af helstu annmarka og margt nýtt sett inn.  Áfangamarkmiðin eru flest ný og miðað er við að þau taki til eins árs í senn og verði þá yfirfarin og bætt ef ástæða þykir. Undirbúningur hefur verið með öðrum hætti. Starfsmenn hafa komið meira að áætluninni en áður og hún verið betur kynnt.  Vonandi tekst vel til og að árangurs- og gæðastjórnun verði sjálfsagður hluti af starfsemi embættisins.

1
8

